
ბიომრავალფეროვნების ფინანსირების ინიციატივა 

 

საქართველო  გაეროს განვითარების პროგრამის ბიომრავალფეროვნების ფინანსირების 

ინიციატივას (BIOFIN) შეუერთდა 2016 წელს. პროექტის პირველმა ფაზამ, რომელიც 

განხორციელდა 2016-2019 წლებში, მნიშვნელოვანი კონტრიბუცია შეიტანა 

ბიომრავალფეროვნების ეროვნული სტრატეგიისა და სამოქმედო გეგმის (NBSAP) დანერგვაში 

ბიომრავალფეროვნებისათვის გაწეული დანახარჯების და ფინანსური საჭიროებების 

შეფასების გზით, ასევე რესურსების მობილიზაციის სტრატეგიის შემუშავების მხრივ.  

პროექტის ფარგლებში მომზადდა ოთხი ძირითადი დოკუმენტი: 

1. ბიომრავალფეროვნების ფინანსირების პოლიტიკისა და ინსტიტუციონალური 

შესაძლებლობების შეფასება 

2. ბიომრავალფეროვნებისთვის გაწეული დანახარჯების შეფასება 

3. ფინანსური საჭიროებების შეფასება  

4. ბიომრავალფეროვნების ფინანსირების გეგმა 
 

პროექტის საბოლოო ეტაპზე მომზადდა ბიომრავალფეროვნების ფინანსირების გეგმა (BFP). 

გეგმა მოიცავს 9 ფინანსურ გადაწყვეტილებას, რომლებიც გრძელვადიან პერიოდში 

უზრუნველყოფენ ბიომრავალფეროვნებისათვის საჭირო დაფინანსების მობილიზაციას. 

აღნიშნული ფინანსური გადაწყვეტილებებია: 

- გარემოს დაცვისა და სოფლის მეურნეობის სამინისტროს თანამშრომლებისათვის  

სახელმწიფო ბიუჯეტის დასაბუთების მხრივ შესაძლებლობების გაუმჯობესება  

- დაცული ტერიტორიების სისტემის ფინანსური მდგრადობის გაუმჯობესება გაწეული 

მომსახურებიდან მიღებული შემოსავლების გაზრდით 

- გარემოზე ზემოქმედების შეფასების ხარისხის და ეფექტიანობის  გაუმჯობესება  

- გარემოზე ზემოქმედების შეფასებასთან დაკავშირებით სათანადოდ განსაზღვრული 

და აღსრულების მექანიზმის მქონე ჯარიმების სისტემის ჩამოყალიბება 

- გარემოს დაცვასა და ბიომრავალფეროვნებასთან დაკავშირებული, ზიანის 

აღმოფხვრისა და კომპენსაციის ეფექტური სისტემის შექმნა 

- ბუნებრივი რესურსებით სარგებლობისათვის დაწესებული მოსაკრებლებისა და 

კვოტების სისტემის განახლება 

- საშეშე მერქნის წარმოების სფეროში პროფესიონალური მიდგომების დანერგვა 

- ეკოტურიზმის შეთავაზებების გაუმჯობესება სახელმწიფო ტყის ფონდში  

- ქვეყნის შესაძლებლობების გაზრდა ბუნების კონსერვაციისა და მართვის 

პრიორიტეტული მიზნების შესაბამისი დაფინანსების მოძიებისთვის 

ბიომრავალფეროვნების ფინანსირების გეგმა დამტკიცდა გარემოს დაცვისა და სოფლის 

მეურნეობის მინისტრის 2019 წლის 29 მაისის N2-454 ბრძანებით.  



გარდა ამისა, პროექტის პირველი ფაზის ფარგლებში დაიწყო ბიომრავალფეროვნების 

ფინანსირების გეგმით განსაზღვრული ქმედებების საპილოტე განხორციელება. კერძოდ, 

განხორციელდა შემდეგი ქმედებები: 

1. ბიომრავალფეროვნებისა და სატყეო დეპარტამენტის და სამინისტროს სხვა 

სტრუქტურული ერთეულების შესაძლებლობების გაძლიერება შედეგზე 

ორიენტირებული და კარგად დასაბუთებული  ბიუჯეტის მომზადების მხრივ; 

2. შემუშავდა გარემოზე ზემოქმედების შეფასების ანგარიშის მომზადების 

სახელმძღვანელო ჰიდროენერგეტიკის სექტორისათვის. სახელმძღვანელო მომზადდა 

სხვადასხვა დაინტერესებული მხარეებისათვის, მათ შორის, სამინისტრო, კერძო 

სექტორი, საკონსულტაციო კომპანიები; 

3. შემუშავდა ეკო-ტურიზმის განვითარების სამოქმედო გეგმა ბორჯომის 

მუნიციპალიტეტის ტყის ფონდისათვის. დოკუმენტის მიზანია ბორჯომის 

მუნიციპალიტეტში ეროვნული სატყეო სააგენტოს მართვაში მყოფი ტერიტორიის 

ფარგლებში ეკო-ტურიზმის განვითარებისათვის გამოსადეგი ტერიტორიების შერჩევა. 

დოკუმენტი ასევე მოიცავს  სხვადასხვა შესაძლო სცენარს ტერიტორიების მართვასთან 

და ტურისტული აქტივობებიდან შემოსავლების ზრდასთან დაკავშირებით. 

დოკუმენტში წარმოდგენილია ფინანსური შეფასება ყველა ტურისტული პროდუქტისა 

და მიმართულებისათვის, მათ შორის საწყისი და ოპერირების ხარჯები. გეგმაში 

შემოთავაზებული ქმედებები შესაძლებელია განხორციელდეს საქართველოს სხვა 

რეგიონებში; 

4. პროექტის ფარგლებში განხორციელდა თბილისის ზოოლოგიური პარკისათვის 

თანხების მოზიდვის კამპანია. კერძოდ, შემუშავდა ფიზიკურ პირებსა და კერძო 

კომპანიებზე ფოკუსირებული საპილოტე პროგრამა ზოოპარკის საკონსერვაციო 

პროგრამებისათვის ფინანსური რესურსების მობილიზაციისათვის. 

პროექტის მეორე ფაზის (იანვარი, 2020 - დეკემბერი, 2020) ფარგლებში განხორციელდება 

ბიომრავალფეროვნების ფინანსირების გეგმით გათვალისწინებული ერთერთი ქმედება. 

კერძოდ, გადაიხედება ლიცენზირებას დაქვემდებარებულ მცენარეთა სახეობების 

ბუნებრივი რესურსების მოსაკრებლები. გარდა ამისა, მოსაკრებლები დადგინდება 

მცენარეთა იმ სახეობებისთვისაც, რომელთა მოპოვებაც ამ ეტაპზე არ რეგულირდება. 

ახალი რეგულაციები ხელს შეუწყობს ბუნებრივი რესურსების გამოყენების ეფექტიანი, 

სამართლიანი და მდგრადი სისტემის ჩამოყალიბებას.  

გარდა ამისა, პროექტის ფარგლებში მომზადდება კონცეფციები 

ბიომრავალფეროვნებასთან დაკავშირებული 10 პროექტისათვის, რომელთა წარდგენაც 

მოხდება დონორთა კოორდინაციის შეხვედრაზე.  

 

 


